
	Qaaqa
All I can say is thank you
simply for being my sister
simply for enriching my world to the fullest
simply for being you
Your word is mine
my world is yours
Nuka
Niviaq Korneliussen

Crimson & Clover
Pilersaarutigut:

					Ilinniarnera naammassigukku aningaasat inissippata, inee­rarpassualimmik aneerasaartarfilimmillu illutaassaagut.

					Katissaagut.

					Meerartaassaagut pingasunik/sisamanik.

					Ullut sinneri sulereerluta igaassarsiniariarluta biilitsinnik angerlartassaagut.

					Utoqqalilluta toqussaagut.

			

Piitaq. Angut ataaseq. Ukiut pingasut. Pilersaarutit tusindit. Neriartoqqusaanerit millionit. Pujoralaajaanerit asaanerillu naassaanngitsumut suli ingerlasut. Qungujuttuusaartarnigut ersinarsiartortut. Apartarnigut panertut, panertutut qerattariartortut. Ilagiittarnigut kinertut, pinaveersaartitassat. Inertuusaartarnikka uppernaalliartortut. Sulili pilersaartuarpugut.
Ullut taarsiartorput. Ilora imaarukkiartorpoq. Asanninnera kimeeruppoq. Inuusunnera utoqqalivoq. Uumassusera toqumut kisimi ingerlaarpoq. Inuunera nungullarterpoq, pisoqalivoq. Inuuneq. Sunaana inuuneq eqqartuinnariga? Uummatiga? Maskiinaavoq.

“Unnummut suliussaagut?”
Puulukit pamiui nipoqqalasut, kannartannut eqqaannartut, akerusukkaluarpara.
“Soraaruit sussavit?”
Akeqqinngisaannartuuguma qanoq isiussagaluarpit? apererusukkaluarpara.
“Unnummut eqqissilluta unnussiuaaqatigiikkisa?”
Eqqissisimaarnersuup kunngersua, qangami pissanganarsaalaaravit? naveerusukkaluarpara.

Angerlanngitsuuguma sapilissagaluarpit? Qiassagaluarpit? Inuujunnaassagaluarpit? Inuulissagaluarpit? Qaa, sussagaluarpit? “Asavinga?” aperisarputit. Asanninnerit asasarpara, naamik illit asanngilakkit. Utoqqatseqaanga, “kisianni inuuneq tassa taamaappoq.” Inuuneq taamaappa? Asanninnerup pissaanera tassa tassa? Taamaappat, naamik uanga isumassaqartinngivippara. Naamik, uanga akuerisinnaanngilara. Kukkugamaana? Uunga saakkuma kukkussaanga. Uunga nuukkuma kukkussaanga. Uunga ingerlaqqileruma kukkussaanga. “Kukkunitit akuerikkit, inuuneq akueriuk”, naaggarluinnaq! Anersa. Inuuneq kukkunerunngippat kukkuneq ajorpoq. Immaqaana inuuneq kukkusoq. Qujanaq asagamma, uanga kukkujuartuusunga. Kisianni naagga ila, qujaannarpunga!

“Engelsk bøffinik siatsiumaarpunga.”
“Soraaruma naapigiarumaarpakkit.”
“Ilaana, eqqissisimaarujoorisa.”
“Aap, asavakkit.”
Fuck.
Pilersaarut:
Inooqatigiinneq.

Soraarama masannartuliortumi Brugsenip tungaanut, engelsk bøf, sodavandit frugtillu, aar ilaasortaannermut koorti eqqaamaviuk, angerlamut bussini inussunnitsumi inuit qu­ngujulasut ilassiortut akornanni iggu, inequnangaaravit, siggukka qungujupput, qarasara qaartuulivippoq, stop smiling you ugly son of a bitch, illillu inequnartutit, nipikitsumik, alla eqqarsaatiginnginnakku taannaqa unnummut innaq, silarsuarmut allamut tammaq, aqagu ulloq ullunit allanit allaannerunngitsoq mersernaq, neriuppunga kujanninniassanngitsoq, kisianni soorlu ilimanarsinnaasoq, sunatoq peqqutigilara, anigatta, na’ ullaarli niaqorlulertunga, unnummut innajaarnissara ilimagaara, iggu, ajunngilaq paarissavakkit, tuterujuussavakkit, saatan, neriukkaluarama suliassaqarluni pigaarniartoq, spillertaruniluunniit, kisianni tassa angutitsi­alaagami, uffa arnanit iluatigineqassagaluartoq, kisianni naa­mik nulugissumilluunniit sanioqquttoqaraluaraangat qi­vi­arneq ajorpoq una angutitsialak, angutitsialapalaaq, iggu, qasoqqalaarnerit malunnarpoq, ullumi ulapikkassi, oqaatsitit tamaasa iggumik aallartinneq ajoraluarukkit ajunngilaq, aappi ulapinnermik qasuvunga, angutivik inuunerma sinnera najortuagassara, nulunik marsernani isumaginnit­tartoq, uffa nulunik uanga nulorinngisannik marseruni, iggu, iggatissavakkit, taama oqarnissaa ilimagalugu, uanga nammineq igasinnaagaluarpunga, illit kammatit ilagerusukkukkit ajorinngilara, arsaattoqalinnginnami, iggu, naamik peqqiikujutsillutit isumagissavakkit, angiinnarpara, minutsit 45-t ilagereerlugu qatsutilereerpara, isinnginnitsinni kisimii­laarnissara pisariaqartillugu pujortaqqaalaarniarpunga, iggu, smoking kills, piaarivoq, ha, ha, ha, tissinaq, kill me already, ilummorujussuaq millullugu iluaqutaanerusarpoq, nunguillugu nungullugu, tupasunni tipeqarisarmagu asan­ngilanga qanigissaammillu oqummersinanga, angutitsialak naammagittaalliorneq ajortoq, iggu, eqqissisimaartunnguu­git, naammagittaalliulaartartuuguni inuuneq pissanganar­nerulaassagaluarpoq, ornippara, apannga, aparpaanga, iggu, neriuppunga iluaallassasutit, tunniutiinnarlunga ineeqqamukarpunga, Facebook ikillugu Peter tag-eriarlugu allakkusukkaluarpunga kiap una angutitsialak naammagittaalliorneq ajortoq, allap nuluinik marserneq ajortoq iluatigaa, inuunera qatsuppara, sikingangaarama qiterluppunga, asangaarmanga tiaavulumit pulaffigiteriarlunga kapoorusukkaluarpara, ­ukiut sisamat isertitsivimmi, resocialiseringi, inuuneq nutaaq, immaqa inuuneq pissanganarneq, angutiviaq, uissaq massa asannik, iggu, nerisassat piariilerput, iggu iggu iggu, you better run for your fucking life, immaqaluunniit ­uanga imminut kapillunga, ujarattalerneqarlunga ima, atera, inuuf­figa, toquffiga, toqungareersimatigalutit assigiinnarpaa inuu­sutsillutit toquguit, taava eqqaamaneqassagaluarpunga taanna arnaq ajortut piuarnerinut eqqaassutissaq, anaanat meeqqaminnut oqartassagaluarput una maligassaanngilaq, taava iluaqutigineqassagaluarpunga, ah ila ilaanarpa, qamannga pisumik illaqqajaraluarpunga imminullu oqar­figalunga qujanavik, kisivit pisuuvutit iliuuseqarnak imminut nalligiinnaravit, iggu, iggu iggumik oqaqattaarlunga timiga nunami mattussaaqqasoq kamassaaqqajaqaara, ilami paasiniassavara, iggu, nerisassat piareerput aggeriarlutit, ti­aavulumit nunamut utertitaavunga, takorluukkakka nu­an­nersileruttortut pillagaavunga, illaqqusaanngilanga, ne­riar­torpunga, mmh mamat, iggu, nerilluartunnguugit uku naatitat vitamineqarluarput, anersaaruluppunga, oqaasiisa sinneri tusaanngilakka, anngaaginnarpunga, aperimmanga silattuaqivunga, suna, paasilluanngilara, suleqatitit suna, angutinnguup nalunngikkaluarlugu tusarnaanngitsunga misileeqqippoq, iggu, Joorup suliai takoreerpigit, aasit taakku, naamik, sooruna, iggu, tassa taakku ikiortigalugit isumassar­siorniarpunga, anngaaqqilerpunga, iggu, ullumikkut assut sanngiipputit, anerusutsaammerujussuarpunga, naamik immaqaana silaannarmik amigaateqalaaginnartunga, pisuttualaalerpunga, iggu, qaa, nuannerunaq, uangalu silaannarissartariaqarpaluppunga, tiaavuluk ugguarpunga oqarama, iggu, oqorsalaarina, akerusukkaluarpara nuunuaraanngila­nga taamannak oqaluffiginanga, kisianni assaga tigummagu tiguara, uummatini isaammagu paarivara, pilliutigimmagu sequtserusuppara, pilliutimmi toqusarmata, innarfissan­ngu­ngajaleraluarpormi, ulloraasiit nalinginnaasoq qaangernia­leraluarpara, suli nukissaqarpunga, sapinngilanga, sinikku­ma iluaallassaanga, inuunermik sinnattoruma aqagumut uumaniutigissavara, immaqa aqagu ulloq nutaaq, immaqa inuuneq alla, immaqa naamik, immaqa ullumikkutut ulloq, ilimanaq, neriuut iluaqutaanngilaq, Neriuut toqoreerpoq, ujarattaligaareerpoq, Neriuut takkunneq ajoravit sunaaffa qanganngoreersutit, kiisami initsinnut pilerpugut, silaan­na­rissarnera iluaqutiginngilara, masaliinnarpunga, kannar­tak­kuun­ngitsoq, masannartuliormanuna masattunga, ka­nuu­na panertigalunga, na’ neriuppunga angutitsiap ilagi­nia­lis­san­ngik­kaanga, iggu, iserutta sorusuppit, isinnguaarmat up­per­nar­sivara Neriuut toqoreersimasoq, qasoqaanga inna­le­ru­nar­punga, iggu, masaasiassavakkit, ajunngilarmi, kigu­ti­gis­sariarlunga eqiingatigalunga innarpunga, masaa­si­ar­paa­nga, ilu­aallalaarpunga, asasara qujanarujussuaq iluaallatsip­par­ma, oqaasera suli naarpianngitsoq pallorfigaanga, hajjar man­nger­torsuup attorpaanga, iggu, timit iluarnermik illigu­le­rama, aparpara, naamik uanga qasusorujussuuvunga, aqagu ullaak­kummi, iggu, ajunngilarmi, angutitsialaaga­mimi akuer­saarpoq, kisianni nikallorpasilaarpoq, asasara asavakkit, er­ligivakkit, qasugamaana piumassuseqarpian­ngitsunga, tu­sa­rusutani tusaramigit qungujulerpoq, iggu, ajunngilluin­nar­poq, sininniartutit eqqanniillanga, taava tassa sinilernissama tungaanut eqisimaarpaanga, una angun­nguaq, uanga eqqarsaatikka allamiipput, eqqarsarpunga qanoq isillunga ima inuuneqarsinnaavunga, toqungavunga, qanoq isillunga una angunnguaq asanningaartoq taama pissavara, qanoq isius­saanga, nå sininniaannarniarlanga apeqqutinaasiit akissutissartaqarnavianngillat, aqagu ulloq allaannerunngitsoq nallilermat, unnuaq illernartoq iluati­giniarlara, Neriuut eq­qissillutit qasuersaarina, ajoqaaq im­minut toqussimagavit.

Pilersaarut:
Toqu.

Sinnattunni toqup tikittalermanga annilaangalerpunga. Toqutsineq. Anersaap toqunera. Timip parngunnera. Imminut toqunneq. Toqup pulaartalermanga annilaangalerpu­nga. Toqoraaneq. Toqusunik illaruaatiginninneq. Imminut toqoriaraluarluni toqunngitsoorneq. Toqusunut usorunneq. Toqu ilaserisalerakku annilaangalerpunga. Toqu eqqarsaatigisalerakku aalajangerpunga.

“Hallo?”
“Hej.”
“Iggu, utoqqatserpunga kingusinaalaarama, ulapinnermik!” oqarpoq.
“Piitaq, oqaluutilaarusuppakkit.”
“Sooruna poortuigavit?” aperivoq.

And then something like, susoqartoruna, ajunngilatit, aal­lalerpit, sulerpimmi, qimalerpinga, osovider osovider oso­vider, and I’m like, tusarnaalaassavarma, eqqissilluta, ingil­luta oqaluutilaarta, asavakkit, nuannaanngilanga, nuannaanngilatit, amigaateqanngikkaluarluta inuunera amigarsorivara, pilluannginnatta nammineerfeqarusuppunga, etc, and then the drama begins – toqqissisimannginnavit, sooruna aapparerusunngilinga, sugamaana qimakkusuppi­nga, ajortumik pigakkit, kukkugama, and then golden words like, naamik, toqqissisimakatakkama, kukkunngilatit, imminut isumagerusukkama, imminut nassaarerusukkama, uanga uanga uanga and never you, it’s not you, it never is and so on, and then the most predictable, allamik nassaaravit, asa­junnaaramma, asannginnamma, erliginnginnamma, soqutiginnginnamma, and then trying not to lose control, asagaluaqaakkit erligigaluaqaakkit kisianni tassa, allatut ajornaqaaq, paasisariaqarpat, akuerisariaqarpat, isumaga allanngornavianngilaq, this is final, slut prut finale, ilumut qimappinga, ilumut uterfigeqqinnavianngilinga, ilumut avissaalerpugut, ilumut anilerpit, ilumut qimappinga, and on it goes, aap, aap, aap, qimalerpinga, qimalerpakkit, uteqqissa­vimmi, uteqqinnavianngilanga, qimappinga, aap qimappakkit and you know the fucking rest, but I’ll tell you anyways.
Got to read his own fucking version of How to understand the 5 fucking stages of loss, in endless text messages. Couldn’t stop thinking of him, probably because he called every 5 fucking minutes. Had the fucking privilege to wipe off his tears in the middle of the night, 5 fucking nights to be exact. It was an honor to hold your heart, but my hands are all bloody, so you better take it or I’m gonna have to drop that little sticky heart of yours. Your call, were my final words. Then, just like that, I was free.
But the word ‘free’ didn’t come with ‘relief’. I was his future after all.

“Qaa, aniilaarniarit. Sapaatip akunneri pingasut! Piitaq ajornavianngilaq!”
Arnap qatsutilerunarmanga Ilimmarfimmi atuaqatigut fiistertut alakkarnissaannut akuersiinnartariaqalerpunga. Piitaq kisimiilluni angerlarsimasoq naakkigigaluarpara, kisianni aninngikkuma najugaqarfimma uumigileqinammanga kigaatsorsuarmik pikiniaalulerpunga.
“Neriuppungami taava Piitaq takussanagu,” Arnaq oqarfi­gaara.
“Ilaalerpit? Yes! Yes! Yes!” qitilerpoq. Ajalaarpara.
“Nuannissaqaaq! Ugguarnavianngilatit!”
“Arnaq...”
“Suna? Qangaliuna aneeqatigigakkit erinisuttunga!”
“Imernavianngilanga.”
“Qaa...”
“Arnaq.”
“Aap. Aap. Ajunngilarmi. Kisianni illoqarfiliaqataassaatit!”
“Paasinarsiumaarpoq.”
“Uumaak, inuuneqalaariarit!”
“Illoqarfiliarneq inuuneqarnerugami?”
“Aap, ata takussavat! Angutit! You know?” illaagut usorisuu­saarlugu nivingakataartippaa.
“Naamik. Nej. No. Uanga angutit tassa!”
“Aamma arnaqartarpoq angutit qatsukkukkit!”
“Arnarsuaq, amiilaarnarnak!”
Arnaq illariilittoq illalaarlunga piareersalerpunga. Arnarsuaq qanoruna ittorsuaq.

Ilimmarfimmut apuukkatta Arnaq perusuersartarfimmut naggammik tarrarsoriartoq ilagivara. Kiinnani passukkaa isigerujoorpara.
“Kakkaak, qarsungavutit!” tupappaseqaluni oqarfigivaanga.
“Ajunngilaq.”
“Naak, qaagit!”
“Arnaq, ajunngilaq.”
Ornippaanga piumarpianngitsungalu sinngorsaatiminik sinngorsalerlunga.
“Sådan!”
“Qaami, orneqitigit.”
Perusuersartarfimmit aneriarluta elevatori nalaasaarfiillu sanioqquteriarlugit inimut iserpugut.
“We’re in the house!” Arnaq suaarpoq.
Dronningersuup saniani kiffarpiatut isikkoqarlunga siki­ngaan­narpunga, ilisarisimalluakkakkalu kisiisa qiviarlugit. Atuaqatigut marluk tikilluaqquseqalutik issiavinnik aallerlutik ulappuserput, nerrivimmilu inissarsiuutilerluta. Arnap saniani issianiarsarivunga, inuit nalusakka oqaluunnissai eqiagigakkit. Arnap sukkanissani tamaat Tuborgiutini imi­lerpaa, ilami sapaatip akunnersua pineqannginnami. Unnuk takissamaarpaseqaaq. Mobiilinni nalunaaqutaq qiviarpara. 21.49. Aatsaat. Unnuk naagunnanngilaq. Cola nassatara simeerpara. Tassanilu, tassanerpiarlu puakka anersaartoq­­qilerput.

Ah...

“Akulik?”
Aperitillunga paasillugu siuninnut qiviarpunga. Takusara kusanangaarmat paatsiveeruppunga.
“Ha?”
“Akulik?” misileeqqippoq.
“Suna?”
“Imikkat.”
“Akulik? Qanoq?” paatsuungavunga.
“Asuliuna pigikkit,” akunnattoorpasilluni naggasiivoq.
Sikipallappunga. Akulik? What? Ar, akulik! Sianiitsunga! Hajja! Breath in, breath out. Eqqissisarpunga. Ajunngilaq. Hajja, anaaterujussuarpunga. Annilaangaammerama Arnaq asulerruusaq oqarfigeriarlugu silamut pujortariassallunga nikuinniapallappunga. Anillakkama paatsiveerusimaarnermik aalakoortutut misigisimalerpunga. Cigaretsimik ikitsillunga upernaap silaannaa tipigeqisoq anersaartulerpara. It can’t be. It just can’t be. Angerlapallattariaqarpunga. Piitaq ornikkusukkaluarpara. Matu mapperpallappoq.
“Aah, tipigik!” oqarpoq.
“Suna? Silaannaq?”
“Naa, tupa. Aammami upernaaq,” akivoq.
Akunnattorujussuarmik iggiarlullunga illarialaarpunga.
“Sara,” oqarpoq.
“Kina?”
“Sara. Uanga.”
“Ar, isumaqarlungaana...”
Oqaasissaarullunga nipangiinnarpunga.
“Illimmi?” aperivoq.
“Suna?”
“Qanoq ateqarpit?” illalaarluni akivaanga.
“Fia.”
“Hej Fia.”
“Hej Sara.”
Ittoornermik sikingavunga. Sianiippasikkunnaarneruniassagama eqqarsarpunga oqarfigissallugu, “allaninguna eqqarsaateqarnermik paatsooqattaartunga.”
“Pinneqigavinuna akissutissaaruttaqattaartunga,” oqarpu­nga.
WHAT?
“Ha?” tupappasilaarpoq.
“Pinningaaravit.”
Where did that come from?
“Qujan’,” eqqumiilliorpasilaarluni qungujuppoq.
“Ua’...”
Oqaqqinneq sapilerama matup tungaanut tikkuariarlunga iseriartorpunga. Aamma nammineq oqaasissaaruppasikkami niaqquminik anngaaginnarpoq.

Ah, now I don’t hardly know her.

Perusuersartarfimmut eqqissisariartorpunga. Susoqartoru­na? Nunarsuarmi oqalullaqqinnerpaaruttorlunga oqaasissaaruttungaana? Sallullaqqinnerpaaruttorlunga sallusinnaanngitsungaana? Qanoq aamma. Toqqissisimaneq ukiuni pingasuni qimarratiginiagara tammarpoq. Pissangavunga. Annilaangavunga. Ersivunga. Toqqissisimanngilanga. Piitaq. Piitamut qimaarusukkaluarpunga. Perusuersartarfimmit anivunga, timigali aqutassaanngimmat inimut iseriartoqqillunga. I can’t stay away. Ingereerlunga sikingasinnaajunnaa­rama qiviarpara. Kalaallit Nunaannit Afrikamut, Afrikamit qaammammut, qaammammit Venusimut, Venusimit seqi­nermut, seqinermit naassaanngitsumut, naassaanngitsumit maanga utimut: Aqqummit tassannga annertunerusumik pinnerpoq. Guuti arnaappat, Guutimiit pinnerneruvoq. Sara. Arnap vodkaataanik tiguseriarlunga shoterpunga. Sooruna aatsaat takugiga? Kinaava? Oqaluukkusukkaluarpara. Apersorusukkaluarpara. Apererusukkaluarpara suminngaaniit puttuteriasaarnersoq. Kisianni aperinavianngilara, qanormi aatsaat naapillugu!
“Suminngaaniit puttuteriasaarpit?” aqussinnaanngilanga.
“Nuussuarmi najugaqarpunga. Kammalaatimaana ilaserimmanga ilaasunga.”
“Soormitaavaana aatsaat takusugut?” toqqaannaqalunga aperivunga.
“Soorlu bussini takunikuugikkit,” eqqumiilliulaarluni qu­ngu­juppoq.
“Aat? Qanga?”
Eqqaamavaanga!
“Naluara. Eqqaamanngilara. Kisianni illiusimassappat, soorlu angutaatigigunakkat ilagigit.”
“Angutaatiga? Piitaq? Qimannikuuvugut. Qangali qimappugut, asannginnakku.”
Anngaalluni qungujuinnarpoq, ilami qanoq akissagaluarami? Aatsaat naapippara, nalinginnaanerulaartariaqaraluarpunga, nannarsoreqinavaanga. Sooruna sallusinnaanngit­sunga? Sooruna oqaasissakka aqussinnaanngikkikka? Sooruna nipangersimaannarsinnaanngitsunga? Nalusannik ikiaroortitaasimannginnerpunga? Qanoq aamma. Immaqa ikiaroorneq taama misiginarpoq.
“Illit imerniannginnavit?” oqaluukkusussimagaminga aperivaanga, imaluunniit ajulaartuusoralunga inussiarni­saar­figigaanga.
“Kajumigisorsuunnginnakku ullumikkut,” akivara.
“Uanga aamma.”
“Uangalu,” akivara.
Qaa, oqaqqammerpunga. Sianiik. Ajunngilaq. Fia, sapinngilatit. Breath in... Nipangersimaniarsarivunga oqaqqikkuma arpalluni qimaanialeqimmat. Alanganiaraluarlunga alarsinnaanngilanga. Isikkut toqqarlunga isigilerpaanga. Qungujuffigivaanga. Susoruna? Flirterpa? Qungujuffigerujussuarpara. Kissarullingaarama kiinnama aappillernera malugivara. Takugamiuk qungujoqqippoq. Na’, uummatiga.
“Aamma aqagu sulisussaagama unnummut illoqarfiliarnissara ilimaginngilara,” oqarpoq.
“Uanga illoqarfiliarnavianngilanga. Angutit eqiagaakka,” akivara.
“Angutit sugamik?”
“Pikkunaakkamik. Kisianni massakkut pikkunaalliunngi­langa.”
“Aammami angutaanngilanga,” piaarilaarluni akivoq.
“Nalunngilara. Nalunngilluinnarpara. Arnaavutit. Arna­nga­qaatit.”
“Qujan’, I guess.”
“Naamik, aappi. Arnangaqaatit, kusanaqaatit. Taannaana pigiga,” nassuiaaniarsarivunga.

